
তড়িতের ন্যায় তার গতি খরতর।

সেহেতু তড়িদ্গতি খ্যাত শূরবর॥

সলিল-বিলাস নামে তরুণ মণ্ডূক।

মূষার বিক্রম দেখি কাঁপে ধুক ধুক॥

পাতাড়ীর ঢালে দেহ করি আচ্ছাদন।

রণভূমি ত্যজি করে দূরে পলায়ন॥

পশ্চাতে তড়িৎ ছুটে তড়িতের প্রায়।

দুই ভিতে ভাগে ভেক দেখিয়া তাহায়॥

আখুবংশে তড়িতের তুল্য নাহি আর।

পরিপুষ্ট দেহ তার করি মাংসাহার॥

হ্রদ তটে সলিল-বিলাস বক্ষোপরে।

প্রহারিল প্রহরণ ঝন ঝন স্বরে॥

জীবন তেজিল ভেক করি ছট্ফট্।

রুধিরে ভাসিয়ে গেল সরসীর তট॥

সেই কালে পঙ্কে শুয়ে ছিল তার ভাই।

পঙ্কশায়ী নাম তার কোলাকুলে চাঁই॥

অন্তরেতে প্রজ্বলিত ভ্রাতৃশোক তাপ।

পঙ্ক থেকে উঠে বীর দিয়ে এক লাফ॥

প্রকাণ্ড কোলায় দেখি পলায় তড়িৎ।

লাফে লাফে পঙ্কশায়ী চলিল ত্বরিত॥

